
Inguruko bazterrak zuritzen dituenerako 

Euskal Herriko mendietan mendiko eskiekin irteera eder askoak egin daitezkeela erakutsi nahi izan du Imanol Telletxeak Mendiko Eskia Euskal Herrian proiekzioan. 
Ekaitz Agirre 

Euskal Herria ez da Suitza, baina han-hemenka eta eguraldiaren eta elurraren baldintzen arabera eskiatzeko ingurune aproposak ditu. Horietako batzuk ezagutarazi eta mendizale eta eskiatzaileen artean Euskal Herrian eskiatzeko grina piztea helburu, Mendiko eskia Euskal Herrian proiekzioa prestatu eta eskaini du berriki Imanol Telletxea mendizaleak. Pirinioetara joan gabe, elurte eta eguraldi hotzaren aztarnak nabarmenak diren garaietan, inguruko mendietan ere eskiekin gozatzeko eta trebatzeko modua badagoela erakutsi nahi izan du: «Mendiko eskia Pirinioekin lotzen dugu, ez Euskal Herriko mendiekin. Baina etxetik gertu baldintza egokiak ematen direnean, eta une zehatzetan, eskiatzeko oso aukera onak daude». 

Momentua aprobetxatu behar da, hori da gakoa,Telletxearen esanetan. Mendietako zurialdiak ez baitu egun luzez irauten. «Elurtearen eguna bera, eta hurrengoa dira aproposenak». Itsasoaren gertutasunak, hezetasun handiak eta mendien altuera txikiak elurra berehala urtzera daramate, eta ordu gutxiren buruan ohiko irudia hartu ohi dute zuritutako tontorrek. Eskiatzeko mendi eta txoko aproposak bilatzeko udan hasi behar du mendizaleak ikerketa lana. «Ingurune garbiak zeintzuk diren erreparatu behar da aurrena. Euskal Herrian elur gutxi egin ohi du, elur geruza txikia izaten da, eta elur base erregularrak behar dira: baso garbiak, soroak, harkaitzik gabeko maldak, belardiak...». Aurre plangintza bat egin, eta horren araberako zerrenda bat osatzea aholkatzen du Imanol Telletxeak. 

Izan ere, inongo liburu eta gidatan ez du aurkituko mendizaleak mendiko eskiekin igotzeko Euskal Herriko tontorren zerrenda. Telletxeak ere ez du halakorik egin nahi izan. «Imajinazioa eta afizioa behar dira gozatzeko. Norberak landu behar du aurrez irteera. Bat gaizki aterako zaizu, baina beste bi edo hiru ongi». Pirinioetako igoera klasikoekin alderatuta, abentura zentzu handiagoa dute inguruko mendietako igoerek: «Pirinioetako gehienak liburuetan datoz, mapatan zehatz-mehatz deskribatzen dira. Euskal Herrian norberaren lanaren emaitza izaten da, satisfazio handiagoa ematen dute». Proiekzioak ikusleengan eragin zuen erantzuna ikusita, «grina pizteko balio izan zuela uste dut». 

Euskal Herriko mendien artean, noski, bereizketa egitea ezinbestekoa da. Kostaldetik gertuko mendiek edo Nafarroako Pirinioetako tontorrek, esaterako, ez baitute eskiatzeko aukera bera eskaintzen. Azken horiek «erdibidea» dira, nolabaiteko zubi lana egiten dute Pirinioekin: «Erronkarin edo Zaraitzun errazagoa da eskiatzea; Ori, Kartxela, Otxogorrigaina... igotzeko aukera neguro izaten da». Horra hor Telletxeak proposatutako hainbat irteera: 

Gipuzkoarrentzat eta nafarrentzat Saioa mendia (1.419) «klasiko» bat da, Baztango mendirik altuena. Urte osoan igotzeko aproposa izanagatik, neguko baldintzatan berezia dela dio Telletxeak. Belate eta Artesiaga portuen arteko belarrezko tontor biribilduak eskiatzeko oso aproposak dira. Ia mila metroko altueran dagoen Artesiagako leporaino iristen da errepidea. «Handik tontorrera 500 metroko desnibela dago, perfektua eskiatzeko. Erraza da, nahikoa dira 10 zentimetro eskiatzeko. Negua normal joanez gero, ohiko igoera izaten da, eta elur asko desagertu den arren, eskiatzeko moduan dago». 

Nafarroako Pirinioetan Adi mendia (1.459) proposatu du. «Sorogainetik, batez ere, igoera zoragarria da. Elurraren baldintzak normalean beti izaten dira oso onak». Erro eta Auritz arteko errepidea hartu eta 36. kilometroan Sorogainera doan pista hartu behar da. Sorogainetik abiatuta, Iturrunburura igo behar da, Agatun lepoa pasa eta handik Adiko tontorrera igo. «Elurra 800 metroko altueran behar da igoera eskiekin osatzeko». Belardi zabalek osatzen dute Adiko mendilerroa, eta irteera ederrenetakoa dela dio. 

Euskal eskiatzaile askorentzat nolabaiteko sehaska da Aralar. Han jantzi zituzten askok lehenengo aldiz eskiak, han jolastu zuten aurrenekoz elurretan. Proposamenen artetik aparte ezin geratu, beraz. Uzkuiti mendia (1.332) aukeratu du. «Amezketatik abiatzen den pista hartu eta basoa gaindituta, goiko belardietara zoaz zuzenean. Elur gutxirekin eskiatzeko aukera dago, eta 700 metroko igoera eta jaitsiera». Eta tontorretik ikuspegi paregabea, besteak beste, Larrunarri edo Txindoki aldera. 

Aizkorrin eskiak janzteko aukera aproposak ere badira. «Guztietan Arriurdin (1.268) asko gustatzen zait niri. Barrendioalako urtegik edo Udana mendatetik igo daiteke, baina elur gehixeago behar da eskiatu ahal izateko; 30 bat zentimetroko geruza bai, behintzat». Inguru hartan bertan Brinkolatik hasita, Andraitz pasabidetik Urbasako fondarako zeharkaldia eskiatzeko ederra dela dio. 

Klasikoetan klasikoa, Gorbeia (1.481). «Bizkaitik igo, nahiz Arabatik igo oso aproposa da eskiekin joateko, mendi biribildua baita goiko zatian». Elurte handi baten ondoren basoa ere eskiekin pasa daiteke; bestela, basoa pasata jar daitezke eskiak. «Abiapuntua edozein izanda ere irteera erraza da, gozatzekoa». Tontorreko gurutzeak berezi egiten du mendia, eta gainerako proposamenekin alderatuta inguru jendetsuagoa izaten da. 

Errazutik abiatuta Auza (1.305) eskiekin igotzea da beste aukeretako bat. Baztango mendietan ikusgarriena da Auza; abiapuntu Izpegi, Baigorri edo Errazu hartuta ikusgarria. Elurte indartsua bota bezain pronto, Leitzatik gora dauden Irakurri (1.142) eta Iruñarri (1.051) ere txango aproposak dira. «Ezkurra portutik abiatuta tontorretarako bideak belardiak dira. Hori bai, zurituta egon behar dute». Eskaineko lepoak bereizten ditu bi mendiak, eta hiru metroko altuera eta metroko zabalera duen Elazmuño menhirra ikusteko ere baliatu daiteke.  

«Mendiko eta eskiko teknikak menperatzea ezinbestekoa da» 

Mendiak bizi du Imanol Telletxea. Hori du zaletasun, pasio eta ogibide. Donostiako Izadi dendan lan egiten du, eta mendira jendea eramaten ere aritzen da. Eski oholak 14 urterekin jantzi zituen estreinakoz, Aralarren. Iraupen eskian hasi zen beste asko bezala. «Baina eskiekin jaitsi ez ezik, igo ere egin zitekeela jabetu ginenean inguruko lagun guztiak hasi ginen mendiko eskian», oroitu ditu hastapenak Telletxeak. 

Mendiko jarduera guztien artean mendiko eskia osoena dela ez du zalantzarik. «Mendia, bakardadea, elurra... dena ematen dizu». Materialak, teknikak... bilakaera handia izan dute ordutik, baina mendiko eskian aritzeko materiala baino garrantzitsuagoa da prestakuntza, eskiatzailearen trebakuntza: «Zenbait alor menperatzea ezinbestekoa da: elurreko teknikak jakin behar dira, mendiko teknikak ere bai, eskia menperatu behar duzu... bilakaera baten azken emaitza da». Jendeak material ona bai, baina prestakuntza egokia izateko denbora falta duela uste du, eta horretarako ikastaroetan trebatzeko aholkatu du. «Pixkanaka joan behar da. Rally batean parte hartzeko, autoeskolara joan eta kotxe arrunta gidatu behar duzu lehenago; mendian eskiatzeko eski pistetan hasi behar zara teknikak menperatzen». 

Urtetik urtera geroz eta jende gehiago doa eskiatzera, baina Telletxeak ez du uste mendiko eskiatzaile kopuruak gora egin duenik. «Eskiak saldu saltzen dira, baina mendian oso jende gutxi dabil. Ez dakit beldurra den, edo zein den arrazoia, baina eski estazioetatik kanpo eskiatzen jende gutxi gabiltza. Lehiaketa sartu denetik gazte batzuk ere hasi dira, baina jende heldua gara mendian eskiekin gabiltzan gehienak». 

ProposamenaK 

Elur kopuru nahikoa pilatuz gero, zailtasunik ez duten igoerak dira guztiak: 

Saioa (1.419). 

Adi (1.458). 

Uzkuiti (1.332). 

Arriurdin (1.268). 

Gorbeia (1.481). 

Auza (1.305). 

Irakurri (1.142) eta Iruñarri (1.051). 

